
Shri Lalitambaparameshvarastutih

ಶ್ರೀಲಲಿತಾಂಬಾಪರಮೇಶ್ವರಸ್ತುತಿಃ

ಶ್ರೀಗಣೇಶಾಯ ನಮಃ .
ಓಂ ಕ ಏ ಈ ಲ ಹ್ರೀಂ ಹ ಸ ಕ ಹ ಲ ಹ್ರೀಂ ಸ ಕ ಲ ಹ್ರೀಂ ಶ್ರೀಂ .

ಕಲ್ಯಾಣಶೈಲಧನ್ವಾ ಕರಧೃತಕುಂಭಾಕ್ಷಮಾಲಿಕಾಮುದ್ರಃ .
ಕಲಯತು ಮಮ ಸಂತೋಷಂ ಕರಿಚರ್ಮಧರಃ ಕೃಪಾಪಯೋರಾಶಿಃ .. 1..
ಏಕಾತ್ಮಕತ್ವಧಿಷಣಾಮೇಧಯತೀಮೀಶಜೀವಯೋರ್ನಮತಾಂ .

ಏಕಾಂತವಾಸಲಭ್ಯಾಮೇಕಾಂ ಪುಣ್ಯಾವಲಿಂ ನುಮಃ ಶಂಭೋಃ .. 2..
ಈಶೋಽರ್ಧವಪುರ್ಯಸ್ಯಾ ಈಪ್ಸಿತಪಂಕ್ತಿರ್ಯದಂಘ್ರಿನತಸುಲಭಾ .

ಈಕಾರರೂಪಿಣೀಂ ತಾಮೀಶ್ವರಪತ್ನೀಂ ಹೃದಾ ಸದಾ ಕಲಯೇ .. 3..

ಲಭ್ಯಂತೇಽಖಿಲವಿಭವಾ ಲಬ್ಧಾವಸರೈರ್ಯದೀಯಮಂತ್ರಜಪೇ .

ಲಕ್ಷ್ಮೀಗೀರ್ವಿನುತಾ ಸಾ ಲಕ್ಷ್ಯಾ ಭೂಯಾನ್ಮದೀಯಚಿತ್ತಸ್ಯ .. 4..
ಹ್ರೀಂಕಾರಪದ್ಮಭೃಂಗೌ ಹ್ರೀಂಕಾರಾವೃತ್ತಿಶೀಲನರಸುಲಭೌ .

ಹ್ರೀಂಕಾರಗಿರಿಮೃಗೇಂದ್ರೌ ಹ್ರೀಂಕಾರೇಣೈವ ಭಾವಯಾಮಿ ಶಿವೌ .. 5..

ಹರತಾದಾಶು ಜಡತ್ವಂ ಹರಿದಧಿಪಾರಾಧ್ಯಪಾದಪಾಥೋಜಃ .
ಹರಿಣಾಂಕಕಲಿತಚೂಡೋ ಹೃತವರ್ಷ್ಮಾರ್ಧಃ ಕುಲಾದ್ರಿಕನ್ಯಕಯಾ .. 6..

ಸತ್ಯಂ ಜ್ಞಾನಮಿತೀಮೇ ಸಕಲಾಮ್ನಾಯಾ ವದಂತಿಯದ್ರೂಪಂ .

ಸದ್ಗುರುಮುಖೈಕವೇದ್ಯಾಂ ಸನ್ಮತಿದಾಂ ನೌಮಿ ತಾಂ ಪರಾಮನಿಶಂ .. 7..

ಕರ್ಮಭಿರಾತ್ಮಾನುಗಣೈಃ ಕಲಿತಾಮಲಭಾವಚಿತ್ತಕಂಜಾತೈಃ .
ಕತಿಪಯಪುರುಷವರೇಣ್ಯೈಃ ಕಥಮಪಿ ಬುದ್ಧಂ ನಮಾಮಿ ಶಶಿಮೌಲಿಂ .. 8..

ಹತರಿಪುವರ್ಗೈಃ ಶಾಂತೈರ್ಹರಿಹಯಪದ್ಮೋದ್ಭವಾದಿಪದವಿಮುಖೈಃ .
ಹಂಸಕರೈಃ ಪರಮಾದ್ಯೈರ್ಹಸ್ತಾಂಬುಜಪೂಜಿತಂ ನಮಾಮಿ ಹರಂ .. 9..

ಲಲಿತಾಂ ಕವಿತ್ವಸರಣಿಂ ಲಭತೇ ಮೂಕೋಽಪಿಯತ್ಕೃಪಾಲೇಶಾತ್ .

ಲಂಕೇಶಾಹಿತವಿನುತಾಂ ಲಂಬೋದರಮಾತರಂ ನಮಸ್ಯಾಮಿ .. 10..

ಹ್ರೀಂಕಾರಗೇಹಗೃಹಿಣೌ ಹ್ರೀಂಕಾರಪಯಃಪಯೋಧಿಕಲ್ಪತರೂ .

ಹ್ರೀಂಕಾರವನಮಯೂರೌ ಹ್ರೀಂಕಾರಶರೀರಿಣೌ ಶಿವೌ ವಂದೇ .. 11..

ಸಮ್ಯಙ್ನಿರುಧ್ಯ ಚೇತಃ ಸಕಲಾನಿ ನಿಗೃಹ್ಯ ಕರಣಾನಿ .

ಸತತಂಯತಿಭಿರ್ಹೃದಯೇ ಸಮಾಧಿಭಾವ್ಯಾಂ ನಮಾಮಿ ಲಲಿತಾಂಬಾಂ .. 12..

ಶ್ರೀಲಲಿತಾಂಬಾಪರಮೇಶ್ವರಸ್ತುತಿಃ

ಕಣಭುಕ್ಕಪಿಲಾರಾಧ್ಯಃ ಕಥಿತಾಧಿಕಸೌಖ್ಯದಾನಕೃತದೀಕ್ಷಃ .
ಕರವಿಧೃತಹರಿಣಬಾಲಃ ಕಲಾಭಿವೃದ್ಧ್ಯೈ ಮಮಾಸ್ತು ಪರಮೇಶಃ .. 13..
ಲಲನಾಭಿಸ್ತ್ರಿದಶಾನಾಂ ಲಲಿತೈರ್ಗೀತೈಃ ಸ್ತುತಾತ್ಮಚಾರಿತ್ರಾಂ .

ಲಸದಲಕಭಾಲದೇಶಾಂ ಲಭ್ಯಾಂಯೋಗೈರ್ನಮಾಮಿ ಜಗದಂಬಾಂ .. 14..

ಹ್ರೀಂಕಾರಸೌಧರಾಜೌ ಹ್ರೀಂಕಾರಾಂಭೋಧಿಪೂರ್ಣಸಿತಕಿರಣೌ .

ಹ್ರೀಂಕಾರವಾಚ್ಯರೂಪೌ ಹ್ರೀನ್ನಿಷ್ಕುಟಕೋಕಿಲೌ ಶಿವೌ ಕಲಯೇ .. 15..

(ಶ್ರೀಂ)ಆದೌಯನ್ಮನುವರ್ಣೈರ್ಘಟಿತಾ ರಚಿತಾ ಸ್ತುತಿರ್ಯೇಯಂ .

ಸಾ ಲಲಿತಾ ತಾಮೂರೀಕುರ್ಯಾದವ್ಯಾಜಕರುಣಾಂಗೀ .. 16..

ಇತಿ ಶೃಂಗೇರಿ ಶ್ರೀಜಗದ್ಗುರು ಶ್ರೀಸಚ್ಚಿದಾನಂದಶಿವಾಭಿನವನೃಸಿಂಹ-

ಭಾರತೀಸ್ವಾಮಿಭಿಃ ವಿರಚಿತಾ ಶ್ರೀಲಲಿತಾಂಬಾಪರಮೇಶ್ವರಸ್ತುತಿಃ ಸಂಪೂರ್ಣಾ .

